
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2008 ԹՎԱԿԱՆԻ ՀՈԿՏԵՄԲԵՐԻ 30-Ի N 1330-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1. Անհրաժեշտությունը

ՀՀ կառավարության որոշման նախագծի անհրաժեշտությունը պայմանավորված է հարկային վարչարարությանն օժանդակության նպատակով անցկացվող վիճակահանության և պարգևավճարների տրամադրման կարգի կատարելագործմամբ և առկա որոշ խնդիրների լուծմամբ:

2. Ընթացիկ իրավիճակը և խնդիրները

2.1. ՀՀ կառավարության 30.10.08թ. «Հարկային վարչարարությանն օժանդակության նպատակով վիճակահանության անցկացման և պարգևավճարների տրամադրման կարգը հաստատելու մասին» N1330-Ն որոշման համապատասխան` յուրաքանչյուր ամսվա վիճակահանությանը մասնակցում են նախորդ ամսվա ընթացքում տրամադրված ՀԴՄ կտրոնների հատուկ համարները: Վիճակահանության արդյունքներով շահած կտրոններ տիրապետող ֆիզիկական անձինք պարգևավճար ստանալու համար պարգևավճար վճարող մարմին են դիմում վիճակահանության անցկացման օրվանից ոչ ուշ, քան տվյալ ամսվա վերջին աշխատանքային օրը: Նշված ժամկետի ավարտից հետո պարգևավճար ստանալու համար դիմումներ չեն ընդունվում: Միաժամանակ, վերոնշյալ որոշմամբ նախկինում սահմանված բոնուսների մեխանիզմի վերանայման արդյունքում ՀՀ կառավարության 18.11.2010թ. «Հայաստանի Հանրապետության կառավարության 2008 թվականի հոկտեմբերի 30-ի N1330-Ն որոշման մեջ փոփոխություններ և լրացումներ կատարելու մասին» N1539-Ն որոշմամբ որպես բացառություն սահմանվեց, որ 2011 թվականի հունվար ամսվա վիճակահանությանը մասնակցում են 2010թ. հոկտեմբեր, նոյեմբեր և դեկտեմբեր ամիսներին տրամադրված հսկիչ-դրամարկղային մեքենաների կտրոնների հատուկ համարները: ՀՀ կառավարության 30.10.2008թ. N1330-Ն որոշման համաձայն` յուրաքանչյուր վիճակահանության արդյունքներով դրամական պարգևավճարները տրամադրվում են ՀՀ ԿԱ պետական եկամուտների կոմիտեի հետ պարգևավճար տրամադրելու նպատակով պայմանագիր կնքած` ՀՀ տարածքում գործող բանկի կամ վճարահաշվարկային ծառայություններ մատուցող այլ կազմակերպության (պարգևավճար վճարող մարմնի) կողմից (ներկայումս «Արարատբանկ» ԲԲԸ և «Հայփոստ» ՓԲԸ): 

2011թ. հունվար ամսվա վիճակահանությունը կայացել է 2011թ. հունվարի 15-ին: Այն պայմանավորված էր նրանով, որ հունվար ամսվա առաջին և երկրորդ շաբաթներին (ամանորյա տոնական օրերով պայմանավորված) գործնականում հնարավոր չէր իրականացնել վիճակահանություն:

Կարգավորման ենթակա խնդիր է ՀՀ կառավարության որոշմամբ սահմանված` կտրոնների ներկայացման վերջնաժամկետի երկարաձգումը, նկատի ունենալով հետևյալը`

· 2011թ. հունվարի վիճակահանությանը մասնակցում են նախորդ ոչ թե մեկ, այլ երեք ամիսների կտրոնները, ուստի սովորաբար շահող անձանց թիվը նվազագույնը եռակի աճել է,
· 2011թ. հունվարի վիճակահանությունից սկսած` շահող է համարվում նաև հատուկ համարի առաջին կամ վերջին երկու թվերի համընկնումը, որը բազամապատիկ մեծացրել է շահողների քանակը,
· ՀՀ կառավարության որոշմամբ սահմանված կարգով ՀԴՄ կտրոնների ներկայացման համար հունվար ամսվա ընթացքում առկա է ընդամենը 11 աշխատանքային օր,
· պարգևավճարների տրամադրման մեխանիզմի փոփոխության արդյունքում պարգևավճար վճարող մարմնի` «Հայփոստ» ՓԲԸ համակարգչային ծրագրի փոփոխությունների տեխնիկական պատճառներով պայմանավորված շահող կտրոններ տիրապետող անձանց սպասարկումն ըստ էության սկսվել է հունվարի 20-ից,
· ներկայումս պարգևավճար վճարող մարմիններում գոյացել են հերթեր և առկա են շահող կտրոն տիրապետողների բազում բողոքներ:

2.2. ՀՀ կառավարության 30.10.08թ. «Հարկային վարչարարությանն օժանդակության նպատակով վիճակահանության անցկացման և պարգևավճարների տրամադրման կարգը հաստատելու մասին» N1330-Ն որոշման համապատասխան` վիճակահանությունն անցկացվում է յուրաքանչյուր ամիսը մեկ անգամ` տվյալ ամսվա հինգերորդ աշխատանքային օրը, որի արդյունքները վերաբերում են միայն վիճակահանության անցկացմանը նախորդող ամսվա ընթացքում հսկիչ-դրամարկղային մեքենաների տրամադրած` բացառապես հատուկ համարներ պարունակող կտրոններին: Գործնականում խնդիրներ են առաջանում յուրաքանչյուր ամսվա 5-րդ աշխատանքային օրը վիճակահանության անցկացման առումով, կապված հետուստածրագրերի պլանավորման հետ, ինչպես նաև այն հանգամանքով. որ նոր վիճակահանության ժամանակ մեքենաներ շահողների տվյալների հրապարակումը պահանջում է պարգևավճար վճարող մարմիններից վերջնական տեղեկատվության ստացում, մշակում (այսպես` ավտոմեքենա տրամադրելու համար 5 և 6 թվերի համընկնմամբ շահողներից գործարքների առավելագույն արժեք ունեցողների հաշվառում):        

Այս առումով կարգավորման ենթակա խնդիր է ՀՀ կառավարության որոշմամբ սահմանված` վիճակահանության անցկացման օրվա վերանայումը:

3. Տվյալ բնագավառում իրականացվող քաղաքականությունը

Բնագավառում իրականացվող քաղաքականությունը երկու հիմական ուղղություն ունի` իրացման իրական շրջանառությունների հայտարարագրման նպատակով ապահովել ՀԴՄ-ների միջոցով իրական հասույթների արձանագրումը, հարկային վարչարարությանը օժանդակելու նպատակով շահագրգռել սպառողներին պահանջելու ՀԴՄ կտրոնները:  

 4. Կարգավորման նպատակը և բնույթը

Նախագծով առաջարկվում է.
4.1. 2011թ. հուվար ամսվա վիճակահանության արդյունքում շահող կտրոնների պարգևավճարների տրամադրման համար սահմանված 31.01.2011թ. ժամկետը հետաձգել մինչև 05.02.2011թ.:

4.2. Յուրաքանչյուր ամսվա համար սահմանել վիճակահանության անցկացման մեկ միասնական օր` յուրաքանչյուր ամսվա 2-րդ շաբաթ օրը:  

5. Ակնկալվող արդյունքը
ՀՀ կառավարության որոշման նախագծի ընդունման արդյունքում կկանոնակարգվեն հարկային վարչարարությանն օժանդակության նպատակով անցկացվող վիճակահանության և պարգևավճարների տրամադրման կարգի առկա խնդիրները:

